
Hörgársveit 

Erindisbréf 

Ungmennaráð 

 

 

I. kafli 

Hlutverk ungmennaráðs 

1. gr. 

Í Hörgársveit skal starfa ungmennaráð samkvæmt 11. gr. æskulýðslaga nr. 70/2007. 

Ungmennaráð er formlegur samráðsvettvangur sveitarfélagsins og ungs fólks þar sem fjallað 

er um málefni sem varða börn og ungmenni í sveitarfélaginu. 

2. gr. 

Ungmennaráð skal vera sveitarstjórn og nefndum sveitarfélagsins til ráðgjafar um málefni og 

hagsmuni ungs fólks í Hörgársveit. 

Ráðið getur komið á framfæri tillögum og ályktunum til sveitarstjórnar og nefnda 

sveitarfélagsins um málefni sem varða börn og ungmenni. 

Meginhlutverk ráðsins er þátttaka í stefnumótun og að efla áhrif ungs fólks á samfélagið. 

Ráðið er ekki framkvæmdaaðili og fer hvorki með málefni einstaklinga né starfsmannamál. 

Sé ráðinu ekki falin fullnaðarafgreiðsla máls samkvæmt lögum eða erindisbréfi þessu teljast 

ályktanir þess tillögur til sveitarstjórnar, þótt þær séu orðaðar sem ákvarðanir eða samþykktir 

ráðsins. 

3. gr. 

Ungmennaráð: 

a. Gætir hagsmuna ungs fólks og skapar leið fyrir það til að koma sjónarmiðum sínum og 

tillögum á framfæri við sveitarstjórn. 

b. Stuðlar að þátttöku ungs fólks í lýðræðislegri umræðu og gefur því tækifæri til að hafa 

áhrif á ákvarðanir sveitarfélagsins sem varða það. 

c. Er sveitarstjórn til ráðgjafar um málefni ungs fólks í Hörgársveit. 

d. Gerir tillögur um forvarnarmál ungmenna og þátttöku þeirra í viðburðum á vegum 

sveitarfélagsins. 

e. Er ráðgefandi um framtíðarsýn í starfsemi félagsmiðstöðvar sveitarfélagsins. 

f. Tekur til umfjöllunar önnur mál sem sveitarstjórn vísar til ráðsins eða ráðið telur sjálft 

mikilvægt að fjalla um. 

II. kafli 

Skipan ungmennaráðs 

4. gr. 

Sveitarstjórn Hörgársveitar skipar fimm fulltrúa í ungmennaráð auk 5 til vara að fengnum 

tillögum frá eftirtöldum aðilum: 

a. Þelamerkurskóli tilnefnir þrjá fulltrúa og þrjá til vara fyrir 15. september annað hvert ár 

þegar ártal endar á sléttri tölu. 

b. Ungmennafélagið Smárinn tilnefnir einn fulltrúa og einn til vara fyrir 15. september annað 

hvert ár þegar ártal endar á oddatölu. 

c. Sveitarstjórn tilnefnir einn fulltrúa og einn til vara fyrir 15. september annað hvert ár þegar 

ártal endar á oddatölu. 

Berist ekki nægjanlegur fjöldi tilnefninga til að ráðið verði fullskipað skal sveitarstjórn skipa í 

ráðið án tilnefningar þar til fimm fulltrúar eiga sæti í ráðinu. 

Við tilnefningar skal leitast við að tryggja jafna kynjaskiptingu og góða aldursdreifingu. 

Fulltrúar Ungmennaráðs skulu hafa lögheimili í Hörgársveit og vera á aldrinum 12–18 ára. 

Æskilegt er að í ráðinu sitji fulltrúar bæði úr grunnskóla og framhaldsskóla auk fulltrúa af 

vinnumarkaði eftir því sem kostur er. 

Skipunartími fulltrúa er tvö ár og hefst 1. október þess árs sem tilnefning fer fram. 

Sveitarstjórn staðfestir skipan ráðsins samkvæmt ákvæðum sveitarstjórnarlaga og 

samþykktar um stjórn Hörgársveitar og fundarsköp sveitarstjórnar. 

Hætti fulltrúi störfum vegna aldurs, flutnings úr sveitarfélaginu eða af öðrum ástæðum tekur 

varamaður sæti hans út skipunartímann. 

5. gr. 

Starfsmaður ungmennaráðs stjórnar fundum þess og sér um að allt fari þar löglega og 

skipulega fram. 

Starfsmaður ungmennaráðs boðar fundi ráðsins og undirritar fundargerðir ásamt öðrum 

fundarmönnum. 

6. gr. 

Ungmennaráð skal halda fundi eftir þörfum, þó eigi sjaldnar en einu sinni á ári. 

Aukafundi skal halda ef formaður telur ástæðu til eða ef meirihluti ráðsmanna óskar þess. 

7. gr. 

Starfsmaður ungmennaráðs sem sveitarstjóri tilnefnir situr fundi ráðsins með málfrelsi og 

tillögurétt. 

Heimilt er að boða aðra til fundar eftir því sem tilefni er til. 

III. kafli 

Fundarsköp og málsmeðferð 

8. gr. 

Um fundarsköp ungmennaráðs gilda ákvæði sveitarstjórnarlaga og samþykktar um stjórn 

Hörgársveitar og fundarsköp sveitarstjórnar eftir því sem við á. 

9. gr. 

Fundargerðir ungmennaráðs skulu færðar og lagðar fyrir sveitarstjórn til kynningar eftir því 

sem við á. 

10. gr. 

Fundargerðir og önnur gögn ráðsins skulu varðveitt á skrifstofu Hörgársveitar í samræmi við 

reglur sveitarfélagsins um skjalavörslu. 

IV. kafli 

Hæfi réttindi og skyldur fulltrúa 

11. gr. 

Um réttindi og skyldur fulltrúa í ungmennaráði gilda eftir því sem við á ákvæði 

sveitarstjórnarlaga nr. 138/2011, stjórnsýslulaga nr. 37/1993 og samþykktar um stjórn 

Hörgársveitar og fundarsköp sveitarstjórnar. 

12. gr. 

Um hæfi fulltrúa í ungmennaráði gilda ákvæði stjórnsýslulaga nr. 37/1993 og 

sveitarstjórnarlaga nr. 138/2011 eftir því sem við á. 

13. gr. 

Fulltrúum í ungmennaráði er skylt að sækja fundi ráðsins nema lögmæt forföll hamli. 

Sé fulltrúi forfallaður skal hann tilkynna forföll til formanns svo unnt sé að boða varamann 

eftir því sem við á. 

14. gr. 

Fulltrúi í ungmennaráði skal gæta þagnarskyldu um það sem hann fær vitneskju um í starfi 

sínu og leynt á að fara samkvæmt lögum eða eðli máls. 

Þagnarskylda helst áfram eftir að fulltrúi lætur af störfum í ráðinu. 

V. kafli 

Gildistaka 

15. gr. 

Erindisbréf þetta, sem byggir á æskulýðslögum nr. 70/2007 og sveitarstjórnarlögum nr. 

138/2011 og er sett í samræmi við samþykkt um stjórn Hörgársveitar og fundarsköp 

sveitarstjórnar, var samþykkt af sveitarstjórn Hörgársveitar 1. september 2026 og tekur 

þegar gildi. 

 


